
	Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

1975 онд Энх тайвны Нобелийн шагнал хүртсэн Оросын цөмийн физикч Андрей САХАРОВ

	 

	ЭНХ ТАЙВАН, ХӨГЖИЛ ДЭВШИЛ, ХҮНИЙ ЭРХ

	 

	Энх тайван, хөгжил дэвшил, хүний эрх гэдэг гурван зорилго өөр хоорондоо салшгүй холбоотой бөгөөд аль ч хоёрыг нь үл тоомсорлох аваас нөгөө нэгийг нь хэрэгжүүлэх боломжгүй юм. Энэ бол миний энэхүү лекцэдээ илэрхийлэх гэж байгаа гол санаа. Надад Нобелийн Энх тайвны шагнал хэмээх сэтгэл догдлуулсан эрхэм дээд шагнал хүртээсэнд, түүнчлэн өнөөдөр та бүхний өмнө лекц унших боломж олгосонд би чин сэтгэлээсээ талархаж байна. Шагналын хорооны томьёоллыг би үнэнхүү сэтгэл ханамжтай хүлээн авсан, тэнд хүний эрхийг хамгаалах асуудлын үүргийг олон улсын урт хугацааны жинхэнэ хамтын ажиллагааны цорын ганц бат бэх үндэс гэж цохон дурдсан байна лээ. Энэ санааг би маш чухал санаа гэж бодож байгаа юм. Олон улсын итгэлцэл, харилцан ойлголцол, зэвсэг хураах болон Олон улсын аюулгүй байдал зэргийг нийгмийн нээлттэй байдалгүйгээр, мэдээллийн эрх чөлөөгүйгээр, итгэл үнэмшлийн эрх чөлөөгүйгээр, ил тод байдалгүйгээр, явдал суудлын болон аж төрөх орноо сонгох эрх чөлөөгүйгээр сэтгэхийн аргагүй гэдэгт би итгэл төгс байна.

	Би түүнчлэн итгэл үнэмшлийн эрх чөлөө иргэний бусад эрх чөлөөний хамт шинжлэх ухаан техникийн дэвшлийн үндсийг бүрдүүлдэг бөгөөд тэрхүү дэвшлийн ололтыг хүн төрөлхтөнд уршигтай ашиглахаас сэргийлэх баталгаа болдог, тэгснээрээ эдийн засгийн болон нийгмийн дэвшлийн үндэс болж, цаашилбал бас нийгмийн эрхийг үр нөлөөтэй хамгаалах боломжийн улс төрийн баталгаа болж байх ёстой гэдэгт итгэл төгс байна. Тийнхүү би хүн төрөлхтний хувь заяаг төлөвшүүлэн бүрдүүлэхэд иргэний болоод улс төрийн эрхийн эн тэргүүний бөгөөд тодорхойлогч ач холбогдолтой гэдэг санааг хамгаалж байгаа юм. Энэ үзэл бодол маань материаллаг хүчин зүйл, нийгмийн болон эдийн засгийн эрх шийдвэрлэх ач холбогдолтой гэж үздэг өргөн дэлгэр түгсэн марксист болон техникт шүтэх үзэл баримтлалаас мэдэгдэхүйц ялгаатай юм. (Ингэж хэлж байгаа маань хүн зоны аж амьдралын материаллаг нөхцөлийн ач холбогдлыг ямар нэгэн хэмжээгээр үгүйсгэж байгаа гэсэн үг мэдээж биш).

	Энэ бүх сэдвийг би лекцэдээ тусгаж, хүний эрхийг зөрчиж байгаа зарим тодорхой асуудал дээр тухайлан тогтож ярих бодолтой байна. Тэдгээр тодорхой асуудлыг хойш тавилгүй, зайлшгүй шийдвэрлэх хэрэгтэй гэж надад санагдаж байгаа юм. Энэ төлөвлөгөөний дагуу лекцэдээ "Энх тайван, хөгжил дэвшил, хүний эрх" гэсэн нэрийг сонгож авсан юм. Энэ маань миний 1968 оны "Хөгжил дэвшил, энх тайвнаар зэрэгцэн орших болон оюун санааны эрх чөлөөний тухай бодрол" гэдэг өгүүллийн нэртэй зэргэмцээ байгаа нь мэдээж санамсаргүй зүйл биш, тэр өгүүлэлд байгаа сэрэмжлүүлэг болон чиг амьсгаа нь өнөөгийн лекцтэй ихээхэн ойрхон буй.

	Хүн төрөлхтөн XX зууны хоёрдугаар хагасаас эхлэн өөрийн түүхийн гойд хариуцлагатай, нэн чухал үе рүү шилжин орсны шинж тэмдэг олон байна.

	Зарчмын хувьд хүн төрөлхтнийг бүхэлд нь устгаж чадах пуужинт цөмийн зэвсгийг бүтээчхээд байна. Энэ бол орчин үеийн хамгийн том аюул. Түүнчлэн химийн хийгээд бактериологийн зэвсгийн талаар ярьдаггүй юм аа гэхэд эдийн засаг, аж үйлдвэр болон шинжлэх ухааны ололт амжилтын үрээр "ердийн" гэж нэрлэгддэг элдэв төрлийн зэвсэглэл жишихийн аргагүй илүү аюултай болоод байна.

	Гуйланчлал, өлсгөлөн, элдэв өвчнийг даван туулах гол хүчин зүйл нь аж үйлдвэр, технологийн амжилт гэдэг нь эргэлзээгүй; гэтэл үүний хамт эдгээр амжилт нь хүрээлэн байгаа орчныг сүйтгэн доройтуулах зам руу, нөөц баялгийг цөлмөн үгүйрүүлэх зам руу аваачиж байна. Тийнхүү хүн төрөлхтөн экологийн айхтар аюултай тулгарчхаад байна.

	Аж амьдралын уламжлалт олон хэлбэр түргэн өөрчлөгдөж, тэгснээр ялангуяа гурав дахь ертөнцийн хөгжиж байгаа орнуудад их хүчтэй өрнөсөн, залж чиглүүлэхийн аргагүй демографийн тэсрэлтэд хүргээд байна. Хүн амын өсөлт бүр одоо гэхэд л эдийн засаг, нийгмийн болон сэтгэлзүйн ер бусын асуудлуудыг бий болгож, ирээдүйд тохиох хавьгүй илүү ноцтой аюул өөрийн эрхгүй нөмрөн заналхийлж байна. Олон улс орны, ялангуяа Ази, Африк, Латин Америк дахь хүнсний хомсдол нь төрөхөөсөө авхуулаад үгээгүй ядуу, өлөн зэлмэн хоног төөрүүлэх тавиланд унаж буй зуу зуун сая хүний амьдралын байнгын хүчин зүйл болсоор байна. Үүний хамт "ногоон хувьсгалын" эргэлзээгүй амжилтыг эс харгалзан, ирээдүйн талаарх төлөг таамаг тун түгшүүртэй, түүгээр ч барахгүй олон мэргэжилтний бодлоор бол бүр эмгэнэлт шинжтэй байна.

	Гэтэл бас хөгжилтэй орнуудад ч хүн зон маш ноцтой асуудлуудтай тулгарч байна. Тэдгээр асуудлын дотор эх захгүй хотжилтын бэрх уршиг, хүний нийгэм нийгмийн болон сэтгэлзүйн тогтвортой байдлаа алдаж байгаа явдал, хэт үйлдвэрлэл болон моодны хойноос тасралтгүй тарамдан хөөцөлдөж байгаа явдал, амьдралын галзуу солиотой хурдац, мэдрэлийн болон сэтгэл мэдрэлийн янз бүрийн өвчний тооны өсөлт, улам бүр олон тооны хүмүүс байгалиас хийгээд хүний хэвийн уламжлалт амьдралаас салан тасарч байгаа явдал, гэр бүл болон хүний жирийн баяр цэнгэлийг эвдэн бусниулж байгаа явдал, нийгмийн ёс суртахуун-ёс зүйн суурь зарчмын доройтол, амьдралын учир утгын ухаарал хийгээд зорилгыг ойлгох мэдрэмж суларч байгаа явдал зэрэг асуудал байна. Ийм суурь дэвсгэр дээр гэмт хэргийн өсөлт, архидах болон мансуурах донтолтын тархалт, терроризмын өсөлт гэх мэтийн өдий төдий эрэмдэг үзэгдэл бий болж байна. Манай дэлхийн нөөц баялгийг цөлмөн хоослохоор нүүрлэн бүхий аюул, хүн ам хэт өсөх аюул энэ тэр олон улсын улс төрийн хийгээд нийгмийн бэрхшээлтэй асуудлуудын уршгаар олон дахин гүнзгийрснээр олон хүнийг нэгэнт дасал болсон элбэг дэлбэг байдал, тав тухаас нь хагацааж (эсвэл хагацаахаар заналхийлж) хөгжилтэй орнуудын амьдралд ч гэсэн улам бүр хүчтэй дарамт үзүүлж эхэлж байна.

	Гэхдээ орчин үеийн дэлхий дахины бэрхшээлтэй асуудлын багцад хамгийн чухаг бөгөөд тодорхойлогч үүргийг хүн төрөлхтний улс төрийн даяаршсан туйлшрал гүйцэтгэж байна. Энэ туйлшрал хүн төрөлхтнийг нэг дэх ертөнц (түүнийг нийтийн жишгээр "Өрнөдийн" гэж нэрлэе), хоёр дахь ертөнц (социалист), гурав дахь ертөнц(хөгжиж байгаа орнууд) гэгч болгон хуваагаад байгаа билээ. Хоёр томоохон социалист улс нь цорын ганц нам болон төр нь иргэдийнхээ аж амьдралын бүх талыг эх захгүй захирдаг, дэлхийн бөмбөрцгийн өргөн уудам бүс нутгийг нөлөөндөө оруулан захирахыг эрмэлзсэн эзлэн тэлэх асар их хур нөөц боломжтой, хэрэг дээрээ өвч захиргаадалт бүхий дайсагналцсан эзэнт гүрнүүд болчхоод байна. Үүний хамт, энэ хоёрын нэг болох БНХАУ одоохондоо эдийн засгийн хөгжлийн харьцангуй доогуур түвшинд байгаа бол нөгөө ЗСБНХУ нь хэдэн арван жил ард түмнийхээ хамаг хүчийг хэт хөвчрүүлж, үзэгдэж харагдаагүй гай зовлон туулж, байгалийн хосгүй нөөц баялгаа ашиглан эдүгээ цэрэг зэвсгийн асар их хүч чадалтай болж, эдийн засгийн харьцангуй дээгүүр (хэдийгээр өрөөсгөл гэсэн) хөгжилд хүрчээ. Гэхдээ ЗСБНХУ-д ч гэсэн хүн амын материаллаг амьдралын түвшин доогуур төдийгүй иргэний эрх чөлөөний түвшин бүр жижиг социалист орнуудынхаас хүртэл доор байгаа юм. Дэлхий дахины ихээхэн яршиг төвөгтэй нийтлэг асуудлууд нь эдийн засгийн харьцангуй идэвхгүй байдал нь олон улсын түвшинд өсөн нэмэгдэж буй улс төрийн идэвхтэй нь хослон бүхий гурав дахь ертөнцтэй бас холбоотой.

	Энэ туйлшрал нь дэлхийг нөмөрсөн тэртэй тэргүй маш ноцтой аюулыг - цөмийн зэвсэгт хөнөөгдөх, орчин хордох, нөөц баялаг шавхагдах, хүн ам хэт олшрох, хүмүүнлэг ёс доройтох мэтийн аюулыг олон дахин даамжруулж байна.

	Энэ бүх хойшлуулшгүй асуудал, зөрчлүүдийн цогцыг авч хэлэлцэхдээ шинжлэх ухаан техникийн дэвшлийн хурдцыг сааруулах, хотжилтыг буцааж ухраах гэж элдэв янзаар оролдох, тусгаарлан орших, хуучны уламжлалт ёсыг баримтлах, өнгөрсөн олон зууны үндэсний эрүүл сайхан уламжлалыг авах үндсэн дээр сэргэн мандах уриа дуудлага бодитой бус гэдэгт би итгэл төгс байгаагаа юуны өмнө хэлэх ёстой. Хөгжил дэвшил зайлбаргүй, түүнийг зогсоох юм бол иргэншил мөхнө гэсэн үг болох сон билээ.

	Хүмүүс бүр саяхан болтол эрдсийн бордоо, газрыг техникээр боловсруулах арга, химийн хор, газар тариалангийн эрчимтэй арга сэлтийг мэддэггүй байлаа. Газар тариалангийн илүү уламжлалт, бас илүү аюул багатай байж магадгүй хэлбэр лүү буцаж орохыг уриалдаг дуу хоолой гарах нь бий. Тэгвэл бүр өнөө гэхэд л зуу зуун сая хүн өлсгөлөнд нэрвэгдэн зовж байгаа энэ ертөнцөд үүнийг хэрэгжүүлж болно гэж үү? Харин ч болбоос эрчимжүүлэлтийг цаашид улам лавшруулж, түүнийг бүх дэлхийд, бүх хөгжиж байгаа оронд түгээн дэлгэрүүлэх зайлшгүй шаардлагатай гэдэгт эргэлзээ байхгүй. Анагаах ухааны ололтыг улам бүр өргөн хэрэглэхээс татгалзаж болохгүй, бас түүний салбар бүхэнд, түүний дотор бактериологи, вирусологи, нейрофизиологи, хүний удамзүй, генохирурги зэрэг салбарт шинжилгээ судалгааны ажлыг өргөжүүлэхээс татгалзаж болохгүй. Эдгээр шинжилгээ судалгааны заримыг урвуулан ашиглах бодит аюул байгаа болон тэдгээрт нийгмийн хүсэмгүй үр дагавар байгааг үл харгалзан судалгааны ажлыг өргөжүүлэхээс татгалзаж болохгүй. Энэ байр суурь оюун ухааныг орлох бүтцийг бий болгох салбарын шинжилгээ судалгаанд хамаарна, хүмүүсийн бөөндөө биеэ авч явах занг жолоодох салбарын шинжилгээ судалгаанд хамаарна, дэлхий дахины нэгдмэл холбооны систем, мэдээлэл цуглуулах хадгалах систем гэх мэтийг бий болгоход хамаарна. Хариуцлагагүй, хүнд сурталд автсан, нууц гэдэг бүрхэвчийн дор үйл ажиллагаа явуулдаг байгууллагын гарт эдгээр бүрхэвчийн бүх шинжилгээ судалгаа ер бусын аюултай болж таарч мэднэ гэдэг нь ив илэрхий бөгөөд тэгсэн мөртөө тэдгээр судалгааг ил тод байдлын, шүүн хэлэлцдэг байдлын хяналт дор, шинжлэх ухаанч нийгмийн шинжилгээний хяналтын дор хэрэгжүүлэх юм бол хүн төрөлхтний хувьд нэн чухал бөгөөд зайлшгүй шаардлагатай зүйл болж болох сон билээ. Хиймэл материал, нийлэг хүнсийг улам бүр өргөн хэрэглэхээс, хүний ахуйн бүх талыг шинэтгэн орчин үежүүлэхээс татгалзаж болохгүй. Аж үйлдвэрийн үйлдвэрлэл улам бүр томсон автоматчилагдаж байгаа нь нийгмийн асуудал дагуулж байгааг үл харгалзан энэ үйл явцаас татгалзаж болохгүй.

	Эрчим хүч иргэншлийн нэг үндэс учраас улам бүр их хүчин чадалтай дулааны болон атомын цахилгаан станц барихаас татгалзаж болохгүй, жолоодлогот халуун цөмийн урвалын салбарын судалгааны ажлаас татгалзаж болохгүй. Үүнтэй холбогдуулан би нэг зүйлийг зориглон нэхэн дурсмаар байна, юу гэвэл, 25 жилийн өмнө би өөрийн багш, физикийн салбарын Нобелийн шагналт Игорь Евгеньевич Таммын хамт манай оронд жолоодлогот халуун цөмийн урвалын судалгааг анхлан эхлэхэд оролцох хувьтай байсан юм. Одоо эдгээр ажил асар их далайцтай болж, соронзонт термоизоляцийн сонгомол бүдүүвчээс авхуулаад лазер ашиглах аргыг хүртэл маш олон янзын чиглэлээр судалгаа хийж байна.

	Дэлхий орчмын сансрыг эзэмших болон алсын сансрыг судлах ажлыг өргөжүүлэхээс, түүний дотор дэлхийн бус иргэншлээс дохио хүлээн авах оролдлогоос татгалзаж болохгүй. Тийм оролдлого амжилт олох магадлал бага байж магадгүй, гэхдээ амжилт олбол үр дагавар нь үнэнхүү лут байж болно.

	Би зөвхөн зарим нэг жишээг нэрлэлээ, дээр нь зөндөө олныг нэмж болно. Бодит байдал дээр хөгжил дэвшлийн бүх гол гол тал өөр хоорондоо нягт холбоотой, иргэншлийн бүх барилгыг нураах эрсдэлгүйгээр тэдгээрийн нэгийг нь ч халж цуцалж болохгүй: хөгжил дэвшил хуваагдашгүй. Гэхдээ хөгжил дэвшлийн механизмд оюун ухаан, оюун санааны хүчин зүйл онцгой үүрэг гүйцэтгэдэг. Эдгээр хүчин зүйлийг дутуу үнэлэх явдал социалист орнуудад, магадгүй албан ёсны философийн үзэл суртлын бүдүүлэг номлолын нөлөөгөөр онцгой дэлгэрсэн бөгөөд тийнхүү дутуу үнэлэх явдал хөгжил дэвшлийн замыг завхруулахад, тэр ч бүү хэл хөгжил дэвшлийг зогсоож, зогсонги байдалд ч хүргэж мэднэ. Гагцхүү Оюун ухааны хяналтад байж гэмээ нь хөгжил дэвшил хэрэгжих боломжтой төдийгүй аюулгүй байна. Орчныг хамгаалах чухал асуудал бол ил тод байдал, нийгмийн нээлттэй байдал болон итгэл үнэмшлийн эрх чөлөөний үүрэг онцгой тод байхын нэгээхэн жишээ юм. Манай оронд Сталиныг нас барсны дараа эхэлсэн заримдаг либералчлалын үрээр л 60-аад оны эхний хагаст энэ асуудлаар өрнөсөн бид бүхний мэдэх олон нийтийн хэлэлцүүлэг боломжтой болсон, гэхдээ уг асуудлыг үр нөлөөтэй шийдэхийн тулд олон нийтийн болон олон улсын хяналтыг цаашид чангатгах шаардлагатай. Өөр нэг энэ хэмжээний ноцтой салбар нь олон улсын итгэлцэл, ил тод байдал, нийгмийн нээлттэй байдлаас хамаардаг шинжлэх ухааны ололтыг цэрэг дайны зориуллаар хэрэглэх, зэвсэг хураах болон түүнийг хянах асуудал болно. Хүмүүсийн бөөндөө биеэ авч явах занг жолоодох тухай дурдсан жишээ нь өнгөндөө хачин этгээд гэлтэй ч бүр өнөөдрийн яггүй тулгамдсан асуудал бас мөн.

	Итгэл үнэмшлийн эрх чөлөө, олон нийтийн гэгээрсэн санаа бодол, боловсролын тогтолцооны олон эшт шинж, хэвлэл болон бусад мэдээллийн хэрэгслийн эрх чөлөө - энэ бүхэн социалист орнуудын эдийн засаг, улс төр, үзэл суртлын ганцач ёсных нь улмаас тэдэнд ихээхэн дутагдаж байна. Гэтэл эдгээр нөхцөл нь хөгжил дэвшлийг өөрийн зоргоор буюу өөрийн эрхгүй урвуулан ашиглахаас зайлсхийхэд төдийгүй хөгжил дэвшлийг дэмжихэд амин чухал шаардлагатай. Гагцхүү оюун санааны эрх чөлөөт уур амьсгал байгаа нөхцөлд л боловсролын болон үе үеийнхний бүтээлч залгамж чанарын үр нөлөөтэй тогтолцоо байх бололцоотой нь бүр ч онцгой чухал. Түүний эсрэг нь гэвэл, оюун санааны хүлэгдмэл байдал, новширсон хүнд суртлын эзэрхийлэл, конформизм энэ тэр бол эхлээд мэдлэгийн нийгмийн ухааны салбар, утга зохиол, урлагийг эвдэн бусниулаад, дараа нь нийтийн оюун санаа доройтоход, боловсролын бүхий л тогтолцоо хүнд сурталжиж хэлбэрийн төдий болоход, шинжлэх ухааны судалгаа уналтад ороход, бүтээлч эрэл хайгуулын уур амьсгал үгүй болоход, зогсонги байдал бий болоход, задран нурахад зайлшгүй хүргэдэг.

	Эдүгээ, туйлширсан ертөнцөд, өвч захиргаадалтын улс орнууд намжмал байдлын ачаар оюун санааны нэгэн зүйл өвөрмөц мөлжлөг хийх боломжтой болсон бөгөөд бид бүхний зайлшгүй шаардлагатай гэж бодоод байгаа дотоодын ахиц дэвшил гарахгүй бол тэдгээр улс мөд энэ замд арга буюу орох юм шиг байна. Намжмал байдлаас үүдэж болох нэг үр дүн чухам тэр юм. Хэрэв ийм байдал тохиох юм бол дэлхий дахины дэлбэрэх осолтой байдал гагцхүү даамжирч мэднэ. Өрнөдийн орнууд, социалист болон хөгжиж байгаа улсуудын хооронд мэдлэг, технологи солилцох, худалдаа, эдийн засаг, тухайлбал, хүнсний тусламж харилцан үзүүлэх зэргийг оролцуулан бүх талаар хамтран ажиллах явдал дэлхийд амин чухал шаардлагатай. Гэхдээ энэ хамтын ажиллагаа нээлттэй нийгмийн итгэлцлийн үндсэн дээр, жинхэнэ тэгш эрхийн үндсэн дээр хэрэгжих ёстой болохоос ардчилсан улсуудын өвч захиргаадалт бүхий хөршөөсөө эмээх айдсын үндсэн дээр хэрэгжих ёсгүй.

	Сүүлчийнх маягаар хэрэгжих хамтын ажиллагаа бол аймаар зэвүүн хөршөө зүгээр л гар цайлгаж ая тал засах оролдлого гэсэн үг байх юм. Тэгвэл ийм бодлого хэзээ боловч гай зовлонг ердөө л хойшлуулдаг төдий бөгөөд тэр гай нь удалгүй хүч нь арав дахин нэмэгдээд өөр хаалгаар эргэж орж ирнэ, тийм учраас энэ бол зүгээр л Мюнхений бодлогын шинэ хувилбар. Намжмал байдал бүр эхнээсээ бүх этгээд нээлттэй байх талаар, ил тод байдлын түвшнийг дээшлүүлэх талаар, мэдээллийг чөлөөтэй солилцох талаар, бүх улс оронд иргэний болон улс төрийн эрхийг заавал сахих талаар цуцалтгүй санаа тавих явдалтай хавсран хэрэгжиж гэмээ нь, товчоор хэлбэл, зэвсэглэл хураах болон худалдааны материаллаг салбарын намжмал байдлыг оюун санаа, үзэл суртлын салбарын намжмал байдлаар тэтгэж гэмээ нь сая тогтвортой амжилт олох боломжтой. Энэ тухай Францын ерөнхийлөгч Жискар д'Естен Москвад айлчлах үедээ их сайхан хэлсэн. Харин энэ чухал зарчмыг дэмжсэнийхээ төлөө тэр бээр эх орон нэгтэй богино жолоотой зарим прагматик үзэлтний зүгээс барагтайхан үг сонссон дог шүү, хөөрхий.

	Зэвсэг хураах асуудлыг авч үзэхийнхээ өмнө би өнөөгийн боломжийг ашиглан, өөрийнхөө ерөнхий шинжтэй зарим нэг саналыг дахин сануулахыг хүсэж байна. Энэ нь, юуны өмнө дурдахад, зэвсэг хураах, хүний эрх болон орчныг хамгаалах асуудлаар НҮБ-ын ивээл дор Олон улсын Зөвлөлдөх Хороо байгуулах тухай санаа. Миний бодлоор бол энэ Хороонд өөрийнхөө тавьсан бүх асуулга хийгээд зөвлөмжөөр бүх засгийн газраас заавал хариу авдаг эрх олгох ёстой. Тийм Хороо хүн төрөлхтний ирээдүй хамаарах хамгийн чухал асуудлуудаар нийт дэлхийн мэтгэлцээнийг болон ил тод байдлыг хангахад ажлын чухал байгууллага болж болох талтай. Би энэ санааг хэлэлцээсэй, дэмжээсэй гэж хүсэн хүлээж байгаа болно. Би түүнчлэн олон улсын болон үндэстэн хоорондын зэвсэгт мөргөлдөөнийг хязгаарлахын тулд НҮБ-ын цэргийг илүү өргөн ашиглахыг онцгой чухал ач холбогдолтой гэж үзэж байгаагаа цохож хэлэхийг хүсэж байна. Би НҮБ-ыг илүү сайхан ирээдүйн талаарх хүн төрөлхтний гол найдварын нэг гэж үзээд энэ байгууллагын боломжит бөгөөд зайлшгүй үүргийг маш өндөр үнэлж байгаа юм. Сүүлийн жилүүд бол НҮБ-ын хувьд хүнд бөгөөд яаж ч мэдэхээр хэцүү байлаа. Би энэ тухай "Манай орон хийгээд дэлхийн тухайд" гэдэг номдоо бичсэн юм. Гэтэл тэр номыг бүр нийтлэгдсэнээс хойш Ерөнхий Ассамблей сионизмыг расизм, яс үндсээр ялгаварлан гадуурхах үзлийн нэг хэлбэр гэж зарласан тогтоол батлан гаргасан нь (чухамдаа бараг хэлэлцүүлэггүйгээр) харамсвал зохих явдал болсон билээ. Сионизм бол хоёр мянган жил сарниж явсан жүүдийн ард түмний үндэсний сэргэн мандах үзэл суртал, энэ үзэл суртал бусад улс түмний эсрэг чиглээгүй гэдгийг атгаг санаагүй бүх хүн мэднэ. Тийм тогтоол гаргасан нь, миний бодлоор бол, НҮБ-ын нэр хүндэд цохилт болсон. НҮБ-ын зарим нэг залуу гишүүн орны удирдагчдад хүн төрөлхтний өмнө хүлээх хариуцлагын мэдрэмж байхгүйн улмаас голдуу үүсдэг иймэрхүү баримтыг эс харгалзан би НҮБ эрт орой хэзээ боловч Дүрмийнхээ зорилгын дагуу хүн төрөлхтний амьдралд нэр төртэй үүрэг гүйцэтгэж чадна гэж итгэж байгаа болно.

	Орчин үеийн нэг гол асуудал болох зэвсэг хураах асуудалд оръё. Энэ асуудлаар би өөрийнхөө байр суурийг "Манай орон хийгээд дэлхийн тухайд" номдоо дэлгэрэнгүй илэрхийлсэн юм. Олон улсын итгэлцэл зайлшгүй шаардлагатай, олон улсын шалгах бүлгийн хүчээр газар дээр нь хэрэгжүүлэх төгс төгөлдөр хяналт зайлшгүй хэрэгтэй. Энэ бүхэн намжмал байдлыг үзэл суртлын салбарт дэлгэрүүлэхгүйгээр, нийгмийн нээлттэй байдлыг нэмэгдүүлэхгүйгээр хэрэгжих боломжгүй. Саяны дурдсан номдоо би зэр зэвсгийг бусад оронд нийлүүлэхийг хязгаарлах тухай олон улсын хэлэлцээр шаардлагатайг, тусгай хэлэлцээрийн дагуу зэвсгийн систем шинээр боловсруулахыг зогсоох шаардлагатайг, нууц ажлыг хориглох хэлэлцээр шаардлагатайг, стратегийн тогтворгүй байдлын хүчин зүйлийг арилгах, тухайлбал, салдаг цэнэгт толгойг хориглох шаардлагатайг цохон тэмдэглэсэн юм.

	Зэвсэг хураах тухай дэлхий дахины өв тэгш гэрээг би техникийн талаас нь хэрхэн төсөөлж байна вэ?

	Миний бодлоор бол, тийм гэрээ байгуулахаас урьдаар бүх төрлийн цэрэг зэвсгийн хур нөөцийн тоо хэмжээний тухай (цөмийн зэвсгийн нөөцөөс авхуулаад цэргийн үүрэгтний баримжаа тоо хүртэл), "бодитой байж болох сөргөлдөөний" бүс нутгаар нь заасан албан ёсны мэдэгдэл (шууд заавал ил байх албагүй) хийгдсэн байх ёстой. Гэрээнд стратегийн бүс нутаг тус бүрийн хувьд, цэрэг зэвсгийн хур нөөцийн төрөл бүрийн хувьд (мэдээж энэ бол зөвхөн бүдүүвч, түүнээс зарим нэг гажилт байх нь зайлшгүй) нэг талынх нь нөгөөгөөсөө илүү байгаа давуу талыг эхний үе шат болгон устгах тухай заалт орсон байх ёстой. Тийнхүү, нэгдүгээрт, гэрээг стратегийн нэг бүс нутагт (жишээ нь Европт) нөгөө бүс нутагт (жишээ нь зөвлөлт- хятадын хил дээр) цэргийн байр суурийг бэхжүүлэхэд ашиглах явдал гарахгүй; хоёрдугаарт, нөөц зэвсгийн янз бүрийн хэлбэрийн ач холбогдлыг тоон утгаар харьцуулахад бэрхшээлтэйн улмаас (жишээ нь, пуужин эсэргүүцэн хамгаалах зенитийн хэчнээн төхөөрөгтэй нэг крейсер дүйх вэ гэх мэтийг хэлэхэд хэцүү) үүдэж болох шударга бус явдал гарахгүй. Зэвсэглэлийг хорогдуулах дараагийн үе шат нь бүх улс орон, бүх стратегийн бүс нутгийн хувьд нэгэн зэрэг явагдах харалдаа хорогдуулалт болох ёстой.

	Зэвсэглэлийг хоёр үе шаттай "тэнцвэртэй" хорогдуулах ийм томьёо нь улс нэг бүрийн аюулгүй байдлыг тасралтгүй хангана, бодитой сөргөлдөөн байж болох бүс нутаг бүрд хүчний тэнцвэрийг тасралтгүй хангана, үүний хамт цэрэгжилтээс үүдсэн эдийн засгийн асуудлуудыг эрс шийдэх боломжоор хангана. Олон шинжээч, төрийн зүтгэлтнүүд иймэрхүү хандлагын янз бүрийн хувилбарыг хэдэн арван жилийн туршид дэвшүүлж ирсэн боловч өдий хүртэл тун бага амжилт олжээ. Гэхдээ би, эдүгээ халуун цөмийн дэлбэрэлтэд сүйрч мөхөх аюул хүн төрөлхтөнд бодитой нүүрлэчхээд байхад хүний оюун ухаан ийм төгсгөлд хүргэхгүй гэж найдаж байгаа юм. Зэвсэг хураах ажлыг дэлхий дахины хойшлуулшгүй аюултай асуудлуудыг шийдэх олон талтай, нарийн төвөгтэй үйл явцын хэсгийнх нь хувьд тэнцвэртэй, эрс далайцтай хэрэгжүүлэх зайлшгүй шаардлагатай бөгөөд бололцоотой юм. Намжмал байдал буюу детант гэдэг нэртэй болсон улс хоорондын харилцааны шинэ үеийн оргил цэг нь бодвол Хельсинкийн зөвлөгөөн болсон байх, ер нь энэ чиглэлд урагшлах тодорхой боломжийг нээж байна.

	Хельсинкийн зөвлөгөөний төгсгөлийн баримт бичигт олон улсын аюулгүй байдлын асуудлыг шийдэхэд байж болох цорын ганц иж бүрэн хандлага анх удаа албан ёсоор туссан нь бидний анхаарлыг гойд татаж байгаа болно; баримт бичигт олон улсын аюулгүй байдал хүний эрхийг хамгаалахтай, мэдээллийн эрх чөлөөг, шилжин явах эрх чөлөөг хамгаалахтай холбоотой талаар гүнзгий агуулгатай томьёолол байгаагаас гадна оролцогч орнуудаас эдгээр эрхийг баталгаажуулсан үүрэг амлалт туссан байна. Гэхдээ баталгаажсан үр дүнгийн тухай мэдээж ярьж байгаа биш, гагцхүү бүх оролцогч улсуудын, ялангуяа ардчилсан орнуудын нэгдмэл, тууштай байр суурийн үндсэн дээр, урт хугацааны төлөвлөгөөт ажлын үр дүнд хэрэгжиж болох шинэ боломжийн тухай л чухамхүү яригдаж байгаа нь илэрхий билээ. Энэ нь, тухайлбал, хүний эрхийн асуудалд хамаарна. Уг асуудлаар би лекцийнхээ сүүлчийн хэсэгт ярина. Миний одоо голчлон ярих гэж байгаа манай орны хувьд гэвэл Хельсинкийн зөвлөгөөнөөс хойших хэдэн сарын хугацаанд энэ чиглэлд ямар нэгэн мэдэгдэхээр ахиц өөрчлөлт ерөөсөө гарсангүй; зарим тодорхой асуудлын хувьд хатуу чиг шугамынхны зүгээс "эргийг чангалах" гэсэн оролдлого хүртэл ажиглагдаж байна.

	Олон улсын мэдээлэл солилцоо, амьдрах орноо сонгох эрх чөлөө, сурахаар, ажил хийхээр, эмчлүүлэхээр, эсвэл зүгээр жуулчлалаар явах эрх чөлөөний чухал чухал асуудал яг хуучин байсан байрандаа байна. Энэ нотломжоо тодотгохын тулд би одоо зарим нэг жишээг ач холбогдлынх нь эрэмбээр бус, бас бүрэн бүтэн зураг харуулахыг эрмэлзэхгүйгээр дурдъя.

	Жишээ нь, Данийн хүүхдүүд унадаг дугуй унаад, Адриатикийн тэнгис хүртэл сайхан давхичхаж болно гэдгийг та нар надаас илүү мэдэж байгаа. Тэднийг хэн ч "балчир тагнуулчид" гэж үзэхгүй. Тэгвэл зөвлөлтийн хүүхдүүд ингэж чадахгүй! Энэ жишээг (мөн дараачийн бүх жишээг) та нар өөрсдөө олон төстэй нөхцөл байдлаар ургуулан бодож чадна.

	Ерөнхий Ассамблей социалист орнуудын шахалтаар хиймэл дагуулаас телевизийн нэвтрүүлэг дамжуулах эрх чөлөөг хязгаарласан шийдвэр гаргасныг та бүхэн мэдэж байгаа. Одоо, Хельсинкийн зөвлөгөөнөөс хойш тэр шийдвэрийг эргэж өөрчлөх бүхий л үндэс байна гэж би бодож байна. Зөвлөлтийн сая сая иргэнд энэ бол маш чухал бөгөөд сонин байх юм.

	ЗСБНХУ-д тахир дутуу хүний хиймэл эрхтний чанар маш хариугүй. Гэтэл зөвлөлтийн нэг ч тахир дутуу хүн бүр гадаадын пүүсийн дуудлагатай байлаа ч гэсэн тэр дуудлагаараа хилийн дээс алхаж чадахгүй.

	Зөвлөлтийн сонины мухлагуудаас гадаадын коммунист бус сонин худалдаж авах боломж байхгүй, коммунист хэвлэлийн ч гэсэн тэр болгон дугаар худалдаанд гараад байхгүй. Бүр "Америка" гэдэг шиг мэдээллийн сэтгүүл ч маш ховор, цөөн хэдхэн мухлагаар худалдана, тэгээд, зүгээр ч үгүй гүйлгээ муутай хэвлэлийн "дайвартай" дорхноо алга болчихно, ЗСБНХУ-аас цагаачлах гэсэн хэн боловч ойрын хамаатнаараа дуудуулсан байх ёстой. Энэ бол маш олон хүний хувьд, жишээ нь, ХБНГУ-руу гарч явахыг хүсэж байгаа 300 мянган германчуудын хувьд (нэмэрт нь, германчуудын хувьд тогтоосон тооны хязгаар нь жилд 5 мянган хүн байдаг, өөрөөр хэлбэл гарч явах ажил 60 жилээр сунжирна гэсэн үг!) шийдэгдэшгүй асуудал юм. Үүний цаана асар бэрх эмгэнэл байна. Социалист орнуудад байгаа хамаатан садантайгаа нийлэх гэсэн хүмүүсийг өмөөрөх, туслах хүн байдаггүй болохоор тэдний байдал гойд эмгэнэлтэй, нэмэрт нь эрх мэдэлтний дур зоргоороо авирлах занд хязгаар байхгүй.

	Шилжин суурьших эрх чөлөө, ажиллах болон амьдрах газраа сонгох эрх чөлөө сая сая хамтралчдын хувьд, 30 жилийн өмнө Крымээс харгислуулан цөлөгдөөд өнөө хүртэл төрөлх нутагтаа буцах эрхгүй байгаа олон зуун мянган крымын татаарын хувьд зөрчигдсөөр байна.

	Хельсинкийн зөвлөгөөний Төгсгөлийн баримт бичигт итгэл үнэмшлийн эрх чөлөөг дахин нотолжээ. Гэхдээ баримт бичгийн эдгээр заалтыг зөвхөн тунхагласан шинжтэй байлгахгүйн тулд асар их бөгөөд шургуу тэмцэл шаардагдана. ЗСБНХУ-д олон мянган хүн өөрсдийнхөө итгэл үнэмшлийн төлөө - сүсэг бишрэлийнхээ төлөө, үр хүүхдээ шашны үзэл санаагаар хүмүүжүүлэх гэснийхээ төлөө; засагт зохисгүй гэгдэх, ер нь бол ардчиллын, жишээ нь, шашны хэм хэмжээгээр туйлын хууль ёсны утга зохиолыг уншсаныхаа төлөө, түүнийг тараасныхаа (ихэнхдээ 1-2 хүнд) төлөө; улс орныг орхин явах гэж оролдсоныхоо төлөө шүүхийн болон шүүхийн бус журмаар хавчигдан мөрдөгдөж байна; шударга бус явдлын золиос бологсдыг хамгаалсныхаа төлөө, ил тод байдлыг, тухайлбал, шүүхийн тухай, итгэл үнэмшлээр нь хавчин мөрдөж байгаа тухай, хорих газруудын нөхцөл байдлын тухай мэдээлэл тараах гэж эрмэлзсэнийхээ төлөө зовж байгаа хүмүүсийг мөшгөн хавчих асуудал ёс суртахууны үүднээс онцгой ноцтой юм.

	Биднийг баяр ёслол үйлдэхээр энэ танхимд цуглараад байгаа энэ үед хэдэн зуун, хэдэн мянган үзэл бодлын хоригдлууд олон жилийн бэрх өлөн зэлмэн байдлаас болж, хоол хүнсэнд нь уураг, аминдэм бараг байдаггүйгээс болж, эм тариа байдаггүйгээс болж (аминдэм, эм тариаг хорих газарт эргэлтээр оруулах нь хориотой), хүнд хүчир ажлаас болж зовж байгаа гэж бодохоос, хүйтэн нойтноос болж, шоронгийн бүрэнхий өрөөнд турж сульдсанаас болж дагжин чичирч байгаа гэж бодохоос, хүн гэдэг нэр төрийнхөө төлөө, итгэл үнэмшлийнхээ төлөө, "дахин хүмүүжүүлэх" буюу хэрэг дээрээ сэтгэлийн хатыг нь нугалан дарах гэсэн машины эсрэг арга буюу цуцалтгүй, тэмцэж байгаа гэж бодохоос тэсэхүйеэ бэрх байна. Хорих газрын системийн онцлогийг хатуу чанд цагдан нууцалж байна, тэр системийг илчилсний төлөө хэдэн арван хүн зовж байна. Энэ бол тэр системийг буруушаасан зүйл бодитой гэдгийн хамгийн сайн нотолгоо юм. Хүний нэр төрийг эрхэмлэх бидний сэтгэл, энэ системийг бүх хоригдогсдын хувьд тэдний ямар буруутайг үл харгалзан нэн даруй өөрчлөхийг шаардаж байна. Гэтэл эс буруутны зовлонгийн тухай юу хэлэх сэн билээ?

	За, хамгийн аюултай юм бол Днепропетровск, Сычевка, Казань, Благовещенск, Черняховск, Орел, Ленинград, Ташкент... энэ тэрийн сэтгэл мэдрэлийн тусгай эмнэлгүүдийн там.

	Би өнөөдөр шүүхийн тодорхой хэргийн тухай, тодорхой хүний хувь заяаны тухай яриад байшгүй. Олон тооны ном хэвлэл бий. (энд би, Нью-Йоркт зөвлөлтийн самиздатын "Хроника текущих событий" сэтгүүлийг хуулан хэвлэдэг, мөн түүнтэй төстэй мэдээллийн товчоон нийтэлдэг "Хроника-Пресс" хэвлэлийн газрын хэвлэлүүдэд та бүхнийг анхаарлаа хандуулахыг хүсэж байна.) Би энд, энэ танхимд, миний мэдэх зарим нэг хоригдлуудын нэрийг зүгээр л нэрлэе. Та бүхний өчигдөр сонссончлон, манай орны итгэл үнэмшлийн бүх хоригдол, бүх улс төрийн хоригдол Нобелийн энх тайвны шагналын нэр төрийг надтай хуваалцаж байгаа гэж үзэхийг та бүхнээс хүсье. Миний мэдэж байгаа зарим нэр энэ байна: Плюш, Буковский, Глузман, Мороз, Мария Семенова, Надежда Светличная, Стефания Шабатура, Ирина Колынец-Стасив, Ирина Сеник, Ниола Садунайте, Анайт Карапетян, Осипов, Кронид Любарский, Шумук, Винс, Румачек, Хаустов, Суперфин, Паулайтис, Симутис, Караванский, Валерий Марченко, Шухевич, Павленков, Черноглаз, Абанькин, Сусленский, Мешенер, Светличный, Софронов, Роде, Шакиров, Хейфец, Афанасьев, Мохун, Бутман, Лукьяненко, Огурцов, Сергеенко, Антонюк, Лупынос, Рубан, Плахотнюк, Ковгар, Белов, Игрунов, Солдатов, Мяттик, Кийренд, Юшкевич, Здоровый, Товмасян, Шахвердян, Загробян, Айрикян, Маркосян, Аршакян, Мираускас, Стус, Сверстюк, Хандыба, Убожко, Романюк, Воробьев, Гель, Пронюк, Пришляк, Сапеляк, Колынец, Судрей, Вальдман, Гладко, Мальчевский, Гражве, Демидов, Бернячук, Шовковый, Горбачев, Верхов, Турик, Жукаускас, Сенькив, Гринькув, Навасардян, Саартс, Юрий Вудка, Пуце, Давыдов, Болонкин, Лисовой, Петров, Чекалин, Городецкий, Черновол, Балахонов, Бондарь, Калиниченко, Коломин, Плумпа, Яугелис, Федосеев, Осадчий, Будулак-Шарыгин, Макаренко, Малкин, Штерн, Лазарь Любарский, Фельдман, Ройтбург, Школьник, Мурженко, Федоров, Дымшиц, Кузнецов, Менделевич, Альтман, Пэнсон, Хнох, Вульф Залмансон, Израиль Залмансон гэх мэт бусад үйл олон хүн. Анатолий Марченко, Нашпиц, Цыплёнок энэ тэр шударга бус цөллөгт байна. Мустафа Жемилёв, Ковалёв, Твердохлебов гурав шүүгдэхээ хүлээж байна. Зай хүрэлцээгүйн улмаас би надад мэдэгдэж байгаа бүх хоригдлыг нэрлэж чадсангүй, гэтэл би түүнээс ч олныг мэдэхгүй буюу миний гарт лавлагаа байхгүй байна. Гэхдээ би бүгдийг санаандаа хэлж байгаа бөгөөд нэрийг нь яг хэлээгүй бүх хүнээс намайг хүлцэн уучлахыг хүсэж байна. Дурдсан, дурдаагүй бүх нэрийн ард хэцүү бөгөөд баатарлаг хувь заяа, олон жилийн зовлон зүдүүр, хүний нэр төрийн төлөө хийсэн олон жилийн тэмцэл байгаа.

	Итгэл үнэмшлийнх нь төлөө хавчин мөрдөх асуудлыг үндсээр нь шийдэх арга бол олон улсын НҮБ-ын Ерөнхий Ассамблейн шийдвэр байж болно - хэлэлцээрийн үндсэн дээр шорон, хорих газар, сэтгэл мэдрэлийн эмнэлэгт байгаа бүх улс төрийн хоригдол, бүх итгэл үнэмшлийн хоригдлыг суллах явдал юм. Энэ саналд ямар нэг улсын дотоод хэрэгт оролцож байгаа юм юу ч байхгүй, юу гэвэл, энэ санал бүх улс оронд - ЗСБНХУ, Индонез, Чили, Өмнөд Африкийн Бүгд Найрамдах улс, Испани, Бразил болон бусад бүх улсад хамаарна, нөгөөтээгүүр хүний эрхийг хамгаалах асуудлыг НҮБ-ын Түгээмэл тунхаглалаар дотоодынх бус олон улсынх гэж тунхагласан шүү дээ. Энэ аугаа зорилгын төлөө тэмцэх зам хэчнээн урт байлаа ч гэсэн хүч хайрлаж болохгүй, харин тэр зам урт гэдгийг бид НҮБ-ын сүүлчийн чуулганы үеэр харсан. АНУ энэ чуулганд улс төрийн өршөөл үзүүлэх тухай санал оруулснаа нэг хэсэг төлөөлөгчид өршөөлийн хүрээг зарим оронд хэт өргөжүүлэх (АНУ-ын төлөөлөгчдийн бодлоор), үүний хамт нөгөө зарим оронд итгэл үнэмшлийн хоригдлуудыг өршөөлд хамааруулахгүй байх оролдлого хийсний дараа буцааж татжээ. Ийм юм болсонд би харамсаж байна. Гэхдээ асуудлыг татаж авч болохгүй. Тэгээд ч би, буруугүй, мянга мянган хүнийг хорьж тарчлааж байснаас ямар нэгэн буруутай хэсэг хүнийг сулласан нь дээр гэж бүрэн итгэж байгаа юм.

	Миний итгэж байгаагаар, бид хүний эрхийг хамгаалахыг эрмэлзэхдээ юуны өмнө янз бүрийн оронд байгаа дэглэмийг бүхэлд нь буруушаах, дарж устгах шаардлага тавихгүйгээр энэ дэглэмийн гэм буруугүй золиос бологсдыг өмгөөлөгчид маягаар тэмцэх ёстой. Хувьсгал бус шинэчлэл хэрэгтэй. Эрэл хайгуул хийх, шүүн хэлэлцэх үзэл санааг, бүх нийгмийн системийн ололт амжилтыг чөлөөтэй, номчирхолгүйгээр ашиглах үзэл санааг биедээ шингээсэн уян хатан, олон эшт үзэлтэй, хүлцэлт нийгэм хэрэгтэй. Энэ юу вэ? Намжмал байдал уу, конвергенц үү? Юмны учир үгэндээ бус, илүү сайн, илүү уян зөөлөн нийгэм, дэлхийн, илүү сайн дэг журам бий болгох гэсэн бидний төгс шийдэмгий зоригт байгаа юм.

	Хэдэн мянган жилийн өмнө хүний отог омгийнхон эсэн мэнд үлдэх хатуу ширүүн сорилтыг давсан; тэгвэл энэ тэмцэлд зөвхөн муна чадмаг эзэмших төдийгүй оюун ухаанаа өмнөө барих, уламжлалаа хадгалах чадвар, омгийн гишүүдийн бодь сэтгэлээр харилцан туслах чадвар чухал байжээ. Өнөөдөр бүх хүн төрөлхтөн мөн тиймэрхүү шалгалтад орж байна. Хязгааргүй орон зайд олон иргэншил, түүний дотор манайхаас илүү ухаалаг, илүү "азтай" иргэншил оршин байх ёстой. Би түүнчлэн Орчлонгийн космолог хөгжил үндсэн шинжээрээ хязгааргүй олон давтагддаг, гэж үздэг космологийн таамаглалыг дэмжин хамгаалдаг юм. Энэ тухайд бусад иргэншил, түүний дотор илүү "азтай" нь ч орчлонгийн шастирын хуудаснаа манай ертөнцийн "өмнөх" болон "хожмынх" дээр хязгааргүй олон удаа оршин тогтнох ёстой. Гэхдээ энэ бүхэн маань бид түнэр харанхуйд материйн ухамсаргүй оршин бүхийн харанхуй оргүйгээс тэсрэх гэрэл лүгээ адил ганц хормын хугацаагаар үүссэн чухамхүү энэ Ертөнц дээр Оюун ухааны шаардлагыг хэрэгжүүлэх, бидэнд өөрсдөд маань, бүдэг бадагхан таамаглагдаж буй манай Зорилгод нэр төртэй дүйх амьдралыг цогцлоон бүрдүүлэх хэмээсэн бидний ариун хүсэл тэмүүллийн ач холбогдлыг бууруулах ёсгүй билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

Автоматаар үүсгэсэн тайлбар]

	 


2010 оны хэвлэл “НОБЕЛИЙН ШАГНАЛТНУУДЫН АЙЛДВАР” номын Өмнөх үг 

	Нобелийн шагналтнуудын айлдварыг орчуулж монгол уншигчдынхаа хүртээл болгох санааг анх сэдсэн хүн нь Л. Энх-Амгалан.

	Тэрээр Ленинградын (хуучны нэрээр) Улсын их сургуулийн сэтгүүлчийн ангийг төгсгөхдөө Нобелийн шагналтнуудын лекцийн асуудлаар дипломын ажил хийж хамгаалсан түүхтэй. Төгсөж ирээд сонин хэвлэлийн газар алба хаших зуур утга зохиолын салбарт Нобелийн шагнал хүртэгчдийн айлдвараас орчуулан 1980-аад оны сүүлчээс Утга зохиол урлаг сонинд нийтлүүлж эхэлжээ. Тэрээр Томас Манн, Уйльям Фолкнер, Ясунари Кавабата, Алберт Камю, Александр Солженыцин, Иосиф Бродский зэрэг нийт 14 зохиолчийн айлдварыг орчуулсан бөгөөд аль болох олон хүний лекцийг орчуулж нэгэн сэдэвт ном болгох санаагаа өвөрлөн явсаар эдүгээ бизнесч хүн болсны хувьд зарим орчуулгыг ивээн тэтгэж, хэвлэлийн зардлыг гаргаснаар энэ ном гарч буй юм. Өөрөөр хэлбэл монгол уншигчийг ийм номтой болгож буй гол буянтан бол яах аргагүй Л. Энх—Амгалан.

	Энэ эмхэтгэлд зөвхөн айлдвар төдийгүй нэлээд хэдэн хүний шагнал гардан авахдаа буюу хүлээн авалт дээр хэлсэн үгс орсон буй. 28 хуний тиймэрхүү үг айлдварын орчуулгыг Ц. Доржсүрэн, Д. Одон, 

	Б. Сувд (англи хэлнээс), 

	Л. Удвал (герман хэлнээс), 

	П. Нямаа (чех хэлнээс),

	Г. Жаргалсайхан (польш хэлнээс), 

	C. Батзаяа (унгар хэлнээс), 

	Я. Ганбаатар (хятад хэлнээс) нар хичээнгүйлэн гүйцэтгэсэн болно. Эмхэтгэгч би бээр М. Горбачев. А. Сахаров нарын лекцийг оросоос орчуулснаас гадна бүх хүний орчуулгыг хянан редакторласан болно.

	Энэ бол анхны ном учраас өдий төдий мэргэдийн сайхан айлдварыг оруулж эс чадсаныг уншигч болгоох буй за. Нөгөөтээгүүр ийм ажлыг хэн ч үргэлжлүүлэн хийхэд болохгүй гэхийн газаргүй, бидний гол зорилго бол энэ зүгийн зам мөрийг гаргах явдал байсан юм.

	Орхунт овогт Ц. Гомбосүрэн

